Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin Bakartxo Ruiz Jaso andreak egindako galderaren erantzuna, Foru Diputazioak emana, Fiteroko kontsultategi medikoaren egoerari buruzkoa. Galdera argitaratu zen 2017ko otsailaren 10eko 29. Nafarroako Parlamentuko Aldizkari Ofizialean.

ERANTZUNA

EH Bildu Nafarroa parlamentu-taldeari atxikitako foru parlamentari Bakartxo Ruiz Jaso andreak idatziz erantzuteko galdera egin du Fiteroko kontsultategiari buruz (9-17/PES-00045). Hona Nafarroako Gobernuko Osasuneko kontseilariaren informazioa:

Gaur egun, Tuterako Osasun Barrutiko Gerentziak ez du inongo kontakturik izan Fiteroko Udalarekin gai horri ekiteko. Hala eta guztiz ere, berriki, Fiteroko osasun etxeko profesionalak, sendagilea eta erizaina, harremanetan jarri dira udal horretako alkatearekin, osasun etxea margotzeko. Udalak jarrera ona erakutsi du hori aurrera eramateko. Horri dagokionez, gogoratzen da kontsultategiak udalen titulartasunekoak direla.

Osasun Departamentuak, gaur egun, ez du aintzat hartu kontsultategi berri baten proiektua berriz aztertzeko aukera.

Urte hauetan guztietan, Nafarroako Gobernuak 547001-52300-4609-312200 kontu-saila jaso du gastuen aurrekontuetan, hain zuzen ere “Udaletako osasun etxeen funtzionamendurako transferentziak” izenekoa. Horren helburua da Nafarroako toki entitate guztiei beren kontsultategi medikoen funtzionamendu gastuak (garbitasuna, elektrizitatea, gasa, gasolioa, mantentzea, ura eta mankomunitate-kuotak) finantzatzea; izan ere, zenbatekoak kontsultategi motaren eta azaleran dituen metro koadroen arabera banatzen ditu. 2016an, 7.207 eurokoa izan zen Fiteroko kontsultategiari esleitutako zenbatekoa.

Baldin eta beharrezkotzat jotzen bada egokitze-obraren bat egitea, Udalak aukera dauka diru-laguntza bat eskatzeko “Kontsultategiak erreformatzeko edo handitzeko transferentzia” izeneko 547001-52300-7609-312802 aurrekontu-linearen kargura, hain zuzen horretarako deialdia zabaltzen den unetik.

Linea hori 2017ko aurrekontuetan berreskuratu da, eta 500.000 euro dauzka guztira. Lehia izaera duen deialdi bat da, non eskaerak ikuspuntu teknikotik lehenesten baitira. Hemendik gutxira eginen da.

Hori guztia jakinarazten dizut, Nafarroako Parlamentuko Erregelamenduaren 194. artikulua betez.

